
بۆچی سینه ما/ فیلم هه نووكه  مشتومڕی به پێز و 
ده وڵه مه ندی له  باره وه  ده كرێت؟ ئایا سه یركردنی 

فیلم، كات به فیڕۆ ده دات ؟
سینه ما له  چركه ساتی ئازاری ژانی له دایكبوونیه وه ، 
تــاوه ك ئێسته شــی له گه ڵدابێــت، جۆرێــك لــه  
جادووی له خۆدا هه ڵگرتووه ، جادوویه ك ڕۆژ به  ڕۆژ 
بینه رێك، یان ده یان بینه ر بۆ خۆی گل ده دا ته وه . 
ده شــێ بگوترێت سینه ما ئه و فه زا خۆڕسكه یه  به  
تۆماركردنــی هه ر فیلمێكی نــوێ، ئاپۆڕایه كی تر 
لــه  بینه ر/خه ڵك بۆخۆی جه م ده كات. ســینه ما 
چ وه ك وێنــه ، چ وه ك ده نــگ؛ جۆرێــك له هێزی 
كێشكردنی تێدایه ، كه  ده كارێت شوێنی بواره كانی 
تر بگرێته وه . ته نانه ت ده وری كارتێكاری هه یه  له  
ئێســتادا، به  شــێوه یه ك  توانیویه تی و ده كارێت 
به شــی زۆری ژانره كانی تر، له  خۆیدا كۆبكاته وه  
و خۆیشی، وه ك ناوه ند بمێنێته وه  و پارێزگاریش 

له و ناوه ندبوونه ی بكات.
ئه گه ر سه یر بكه ین، كه م بوار هه یه  له  ناو خودی 

سێ 
سه رده م و 

ده ستنووسێك

گۆران سه مه د

سیناریۆكان، كه  بۆ فیلم ئاماده  ده كرێن، جێی بۆ نه كرابێته وه،  وه ك 
)سیاسه ت، ئه ده ب، هونه ر، مێژوو و ته كنه لۆژیا، .. تاد،( ئه مه  جگه  
له  به كارهێنانی كۆمه ڵێك ڕووداوی ناواقیعیی، كه  خه یاڵ كۆمه كیان 

ده كات.
له و ده مه ی سینه ما هاتووه ته   كایه وه،  بێ بینه ر نه بووه  و هه ر ته نیا 
بینــه ری ساده شــی نه بــووه ، به ڵكو  خه ڵكێكی ئه وینــداری بۆ  خۆی 
به رهه م هێناوه، به  جۆرێك، كه  هۆڵه كانی سینه ما بۆیان، دنیایه كی 
دڵڕفێــن و نــاوازه  بووه، له  ســه ته ی ڕابردوو و ئێستاشــدا . ئه مه ش  
ته نیا بۆ خه ڵكی ئاســایی دروســت نییه ، به ڵكو بۆ نووسه ران و ئه و 

كه سانه ش  ڕه وایه،  كه  له  كایه ی هه مه جۆر دان. 
جی دی سالنجه ر، نووسه ری ڕۆمانی )پاسه وانێك له  مه زرا ) ڕه نگه  
نه كه وینه  هه ڵه وه ، ئه گه ر بڵێین: ئه و قه رزداری سینه مایه  و قه رزێكی 
زۆری له  ئه ســتۆ دایه. له گه ڵ ئه وه ی ســالنجه ر له و ڕۆمانه دا له سه ر 
زاری )هۆڵدن کاوڵفێڵد(ی كاره كته ر ده ڵێت: "ئه گه ر شــتێك هه بێت 
ڕقم لێی بێت، ئه وه  فیلمی ســینه مایییه ، ناوی هه ر مه به  لای من ."1 
وه لێ هێشتانه كینێش ئه وه  تێنوویه تیمان ناشكێنێت، چونكه  خودی 
ڕۆمانه كه   ته ژیيه  له  دیمه ن، دیالۆگ و ڕووداوی فیلم ئاسا. ته نانه ت 

له  زۆر شوێنی ڕۆمانه كه شدا به ر سینه ما، وه ك ناو ده كه وین.

له  لایه كی تر،  ســینه ما خزمه تێكی ئێجگار مه زنی بۆ زۆربه ی گه لان 
هه بــووه ، هه م وه ك نیشــاندانی كولتــوور و جياوازيــی نه ته وه كان، 
هه میــش وه ك نیشــاندانی ئه و به شــمه ینه تییانه ی، كه  به ســه ریاندا 
هاتووه . ئه مه  وێڕای ئه وه ی سینه ما هۆكارێكی به هێز بووه،  بۆ زیاتر 
ناســاندی ئــه و بابه تانه ی، كــه  بۆ زۆربه ی كۆمه ڵگــه كان به  تایبه ت 
وڵاتانی جیهانی ســێهه م نامۆ بــوون، یان وه ك كوفر و تابۆ چاویان 
لێكراوه  و لێده كرێــت، له وانه ش نێره موك و هاوڕه گه زبازه كان، وه ك 
 moonlight-xxy-blue is the warmest color the( فیلمــی

).Danish girl

 فیلم و ئه ده ب
ئه ســته مه  بژمێردرێــن ئــه و ڕۆمــان و چیرۆكانه ی كــراون به  فیلم، 
كــه  هه ڵقــوڵاوی كۆمه ڵگه  بوون له  باره ی سیاســیی، كۆمه ڵایه  تیی، 
ئابووریی خێزان و تاكه كان، به تایبه ی له  سه ته ی نۆزده  و بیسته مدا. 
)مــادام بۆڤاری، تاوان و ســزا، ئاناكارنینا، زۆربا( ئه مانه  نموونه ی 
به رچــاوی ڕۆمانن،  كه  كراون به  فیلم. ئه گه ر له  گۆشــه یه كی تره  وه  
لێی بڕوانین، ده بینین هه میشــه  ئه دیبان بینه ر و خوێنه ری ســینه ما 
بوون، گه لێك جار له ســه ر ســینه ما دواون؛ وته كه ی ســالنجه ر له م 
ساته شــدا كۆمه كمان ده كات. لێره ش له نێو نووسه رانی ئه ده ب، ئه م 
ئه زموونــه  به دی ده كه یــن، كه  جارجاره  ئه دیبێك قســان  ده رباره ی 
فیلمێــك ده كات. بۆیــه  گومــان هه ڵناگرێــت فیلــم و ئــه ده ب، دوو 
تــه واوكا ر، دوو د نیــای كاریگه ر و كارتێكارن بۆ یه كتر. ده شــكرێت 
ئێمه  لێره دا ڕووداوه كانی هۆلۆكۆســت وه بیــر خۆمان بێنینه وه ، كه  
چۆن به  شێوه یه كی هاوته ریب له  ئه ده ب و سینه مادا هه ن و زۆربه ی 
ڕووداوه كانیــان كــراون به  ڕۆمان و چیرۆك، پشــتی ئه وه  كراون به  
فیلم و له  ســینه ماكانی جیهانیشــدا نمایش كــراون. ته نانه ت په لی 
هاویشتووه ته  ناو شانۆ، وه ك دادگه ییكردنی تاوانبارانی هۆلۆكۆست.

)the words(  فیلمی وشه كان 
چیرۆكــی فیلمه كــه،  بــاس له  ونبوونی ده ستنووســی  نووســه رێك 
ده كات، كــه  به ڕێكــه وت ژنی نووســه رێكی تری ســه رنه كه و توو، له  
دوكانــی كۆنه فرۆشــییه ك، جانتایه ك بــه  دیاری بۆ هاوســه ره كه ی 
ده كڕێت. نووسه ره  سه رنه كوتووه كه ،  كه  له به ر خراپی نووسینه كانی 
چه نــد جارێــك له  ده زگــه  ی چاپدا وه ڵامی نه خێــری وه رگرتووه ،  له  
شه وێكی دره نگدا، سه یری دیاری خێزانه كه ی ده كات، كه  جانتاكه یه ، 
گیرفانه كانــی ده نۆڕێــت و له ده مــی ده ستخســتنه  نێــو گیرفانێكی 
جانتاكــه ، هه ندێــك كاخه زی ده ســتنووس، ده هێنێتــه  ده ره وه  . به  
خاوییه كی زۆره وه  چاویان لێده كات و هێواش هێواش، ده ســتده كات 

به  خوێندنه وه یان  و ده بینێ نووســینێكی به پێزه  و ناتوانێ ده ســتی 
لێهه ڵبگرێت، وه لێ ناوی نووسه ره كه ی له سه ر نییه . بۆیه  قه رار ده دات 
له به رده می شاشه ی كۆمپیوته ره كه ی، ڕووبنیشێ و ئه و ده ستنووسه  

پیتچنین بكاته وه  .
له گــه ڵ ســه رده رهێنانی خــۆر، ڕۆژێكی نوێ ده ســتی پێكرد، وه ك 
هه میشــه  ژنــی نووســه ره  ســه رنه كه تووه كه ، دواجــار به هــۆی ئه و 
ده ستنووســه وه ، كــه  هێشــتا ژنه كه ی لێــی بێئاگایــه ، ناوبانگێكی 
بێئه ندازه  به ده ســت دێنێت، ته نانه ت ئه و نووسینانه شــی له  بازاڕدا 
پاره  ده كه ن، كه  كاتی خۆی نه خێریان وه رگرتبوو. له  خه و ڕاده بێت 
و ده بینێت هاوسه ره كه ی له ژێر جێگه كه ی نییه  و لای كۆمپیو ته ره  كه ، 

سه ر له سه ر مێز خه وتووه . 
گه رچــی له  فه رهه نگی ئه واندا نییه ، كه  كه ســه كان ســه یری شــته  
تایبه ته كانی هاوســه ریان بكــه ن، وه لێ ئه و به یانییه  وا ڕێكده كه وێت 
ژنه  ســه یری كاغــه زه كان بــكات، بۆچــی به هۆیــه وه  پیاوه كه ی له  
شوێنی خۆی نه خه وتووه ! لاپه ڕه یه ك هه ڵده داته وه ، لاپه ڕه یه كی تر، 
دیسانه كینێ لاپه ڕه یه كی تر هه ڵده داته وه ، ژنه  تووشی سه رسووڕمان 
ده بێت، ئاخر هه میشه  هاوسه ر ی به هۆی خراپی نووسینه وه،  جۆرێك 

له  خه مۆكی به رۆكی گرتووه  ، ئه ی ئه م ده قه  ناوازه یه  چییه !
ئارام ده گرێ و هیچ ناڵێت، تا ســاتی ژه می به یانی، وه ك هه میشــه  
پیاوه كــه  له  ناخــه وه  به ده ســت خه مۆكییه كی كوشــنده  ده ناڵێنێ. 
ژنه كه  ی له  ده ســپێكدا ماچێكی ده كات، پاشان ده ڵێت: ببووره ، كه  
بێئاگایی تۆ چاوم له و نووســینه ت كرد، كه  دوێنێ شــه و به دیاریه وه  

ئێشكگیر بوویت.
نووسه ری گه نج ده یه وێت بۆی ڕوون بكاته وه،  كه  ئه وه  هی ئه و نییه ، 
به ڵكــو له نێــو ئه و جانتایه  بووه،  كه  ئــه و له  پاریس به  دیاریی بۆی 
كڕیوه . لێ هه وڵه كه ی بێئه نجام ده بێت. ژنه كه ، په نجه  ده نێته  سه ر 
ده می و ده رفه تی پێنادات یه ك پیتیش گۆ بكات. پێی ده ڵێت: ئیتر 
ئه مه  ئه و ده قه یه ، كه  تۆی نووســه ر ده بوو بینووســی، ئێستا كاتی 
ئه وه یه  ئه مه  به  چاپ بگه ینی. هانی هاوســه ره كه ی ده دات بیبات بۆ 

چاپ. به ڵام نووسه ره كه  ئاماده  نییه . چونكێ له وه  به ئاگایه،  كه  ئه و 
نووسینه  هی خۆی نییه .

فه تره یــه ك له م دۆخه دا  ده مێنێته وه . پاشــان ژنه كه ی پێی ده ڵێت: 
ده رك به وه  ده كه م، وه ك هه میشــه  ترســت هه یه ، به س هه ر نه بێت 
بــڕۆ نیشــانی ده زگه ی چاپــی بده ، دڵنیام ئه وه یــا ن به  دڵ ده بێت. 
دواجار نووســه ره  ســه رنه كه تووه كه  ئه وه  ده كات، كه  ژنه  پێشنیاری 
بۆ كرد. ده ڕوات و نیشــانی چاپخانه یه كی ده دات، خاوه نی ده زگه كه  
پێی ده ڵێت: هیوادارم ئه وه شت وه ك ئه وانی تر نه بێت و كاتمان به  

فیڕۆ نه ده یت.
نووسه ركه ، ئه گه ر چی له  بارودۆخێكی بێئه ندازه  ناجێگیره  و قه له قه ، 
به  ترس و دوودڵییه كه وه  پێی ده ڵێت: خه مت نه بێت، ئه و نووسینه م 

جیایه  و ئه رخه یان به ،  كه  به  دڵت ده بێت.
چه نــد ڕۆژ دواتــر ده زگــه ی چاپ هاوشــێوه ی ژنی نووســه ره كه  به  
سه رســامییه وه  ته له فــۆن بۆ نووســه ره  ســه رنه كه وتووه كه  ده كه ن 
و نووســه ر باگــۆی ده داتــه وه ، پێــی ده ڵێت: كه  به ڕاســتی ئه وه ی 
نووسیویه تی زۆر ناوازه یه  و به  باشترین شێوه ش بڵاوی ده كه نه وه  و 
ڕێكلامی بۆ ده كه ن. به ڵام به و جۆری، كه  پێشبینی ده كرا نووسه ره كه  
دڵی به و قســانه  خۆش نه بوو. پشــتی ئه و ماوه  ســه خته  نووسه ره  
سه رنه كه تووهكه ؛  سه ركه وتوو بوو و ناوبانگی گه وره ی به ده ست هێنا 

و هه موو كتێبه كانی تری بۆ چاپ ده كرێن و لێی ده فرۆشرێن.
گێڕانــه وه ی فیلمه كه  له  ســێ ســه رده می جیــاوازدا ده بێت و خاو و 
خلیسك ڕێناكات، به ڵكو هه ر سێ سه رده مه كه،  پڕیه تی له  ڕووداو:

لــه  ده ســتپێكدا گێــڕه ڕه وه   ئــه و باســه مان بــۆ ده گێڕێتــه وه،  كه  
به ســراوه ته وه  به  چاره نووسی ونبوونی ده ستنووسی نووسه رێكه وه . 
له گه ڵ كڕینی جانتاكه  له  لایه ن ژنی نووســه ره  گه نجه كه  ســه رده می 

دووه م ده ست پێده كات.
گێڕه ڕه وه  ،  ناوه ناوه  ڕێســتێك وه رده گرێ و دووباره  ده ســتده كاته وه  
به  گێڕانه وه ی ڕووداوه كان، له  نێو هۆڵه كه شــدا  به  دیاریكراویی كچه  
لاوێكی شــۆخ و شــه نگ ســه رنجی گێڕه ڕه وه   بۆ خۆی  ڕاده كێشێ و 

له  ده می پشووشــدا هه میشــه  ســه ره نجی ده دات و پرسیاریشی لێ 
ده كات.

ئه وه ی هیچ كه س پێشــبینی ڕوودانی ناكات، چ وه ك بینه ری فیلم، 
یان وه ك گوێگرانی ناو هۆڵه كه . ته نانه ت ژنی نووسه ركه ش، ئه ویش 
ســه رده می ســێیه می فیلمه كه یه ، كه   له گه ڵ ده ركه وتنی نووســه ری 
ڕاسته قینه ی ده ستنووسه كه، ده ست پێ ده كات. كاتێك له  پاڕكێك 
نووســه ره  گه نجه كه  له ســه ر كورســیه ك دانیشــتووه  بیر له  هه مان 
خه مۆكی ناواخنی ده كاته وه ، پیره  پیاوێكی گوڵفرۆشــی مووسپیی، 
به  گۆچانه وه  ڕووخسه تی ڕوونیشتنی لێوه رده گرێت و قسه  ده كه وێته  

نێوانیان.
چێژی فیلمه كه  له م چركه  ساته وه  ده ست پێده كات، كه  من نامه وێ 
لێــره دا ته واوی فیلمه كه  بگێڕمه وه . ســه رده می ســێییه می فیلمه كه  
باسكردنه  له  قۆناغی ژیانی گه نجی نووسه ری ڕاسته قینه و چۆنیه تی 
گومكردنی ده ستنووسه كه . له گه ڵ چیرۆكه  پڕ ئازاره  ئه ویندارییه كه ی.

 په یامی فیلمه كه 
ئه وه ی له و فیلمه دا بۆ ئه ده ب و مرۆڤ گرینگه،  پرســی درۆنه كردنه  
له گه ڵ خۆت، وه ك مرۆڤ، هاوكات بابه تی ویژدانیش له م فیلمه  دێت 
و به رۆكمــان ده گرێت به وه ی ڕێگــه  نه ده ین ئه وه ی هی خۆمان نییه  
به  هی خۆمانی بزانین به بێ ئه وه ی ئه سته مییه كمان بۆی كێشابێت.

ڕینــێ دێكارت لــه  نامه یه ك، كه  بــۆ ئه لیزابێتی نووســیوه ، ئه وه ی 
خواستی پته و  و جێگیر هه بێت و ئه قڵی خۆی ئه وه نی پێی ده كرێت 
به باشــی به كاری بهێنێت، ئه و شته ی به چاكی ده زانێت بیكات.. ئه و 
كــه س كه ســێكی ژیر و دانایه. 2 پرســیاره كه  لێــره دا ئه وه یه ، ئاخۆ 
نووسه ری گه نج ئه و خواسته پته وه ی هه بووه  له  بنه ڕه تدا؟ بێگومان 

نه خێر.
چونكه  هه ر كه سێك كاتێك خواســـتێكی ده بێت، ده بێت كۆشش و 
شــه ونخوونی بێپایه نــی بۆ بكات تاوه ك پێی بــگات، وه لێ ده كرێت 
بڵێیــن: ئه وه مان له  نووســه ره  ســاخته كه  نه بینی، بــه و پێیه ی ئه و 

ڕێگــه ی به خۆیدا نێوبانگ به  نووســینی كه ســێكی تــر په یدا بكات. 
ئه وه تانێ هه ر دێكارته  پێمان ده ڵێت: وا باشه  مرۆڤ ماوه یه كی درێژ 
پێڕه وه ی له سه ر ئه و ڕێگه  یه  بكات، كه  مرۆڤ ده گه یه نێت به  ژیری 

و دانایی.3
لــه م فیلمــه  وانه یه كی گرینگ بــه دی ده كرێت، كه  بینــه ر ده كارێت 
ســوودی لێببینێت، ئه میش بابه تی دزی ئه ده بییه ، وه ك نووســین، 
بیر، زۆرجار وێنه  و وه سفیشی تێده كه وێت، ئه م فیلمه  وامان لێده كات 
وریــا بیــن له وه ی توانای ئێمه  چه نــده  و ده بێت چ ڕێگه یه ك بگرینه  
به ر بۆ باشتركردنی خۆمان و ڕووناككردنه وه ی ڕێگه مان، نه وه ك په نا 
به رینــه  به ر لاســاییكردنه وه و دزینی ده قــی ئه وانی تر. بۆیه  فیلمی 
وشه كان، پێمان ده ڵێت: دوور بن له  لاساییكردنه وه  و دزیی، به ڵكو 

گه ره كه  بكه وینه  كار بۆ دۆزینه وه ی  ڕێگه ی ڕاستی خۆمان.
ئه وه ی خۆشه ویســتی بۆ ســینه ما هه بوو  بێت و ســه روكاری له گه ڵ 
ئه ده بــدا هه بێــت، ڕه نگه  ئــه و فیلمه  بۆی چێژبه خــش بێت، چونكه   
دیمه نه كانــی ســه رده می ســێیه می فیلمه كه،  كه  باســی نووســه ره  
ڕاسته قینه كه  ده كات، ده بینین پیره مێرده كه  له  كۆتایییه كانی ته مه نی 
دایه  و )گوڵ( ده فرۆشــێت. ئه وه نده  جــوان ڕووداوه كانی ڕابردوووی 
ده گێڕێته وه  و ده ست به سه ر په ڕی گوڵه كان دادێنێت، مرۆڤ سه یری 

لێدێت، كه  كه سێك هه یه  ئه وه نده  ئارام ژیان به ڕێ ده كات. 
پرسیاره كه  لێره دا  ئه وه یه:  داخۆ بۆچی نووسه ری سیناریۆ یه كه،  ئه و 
نووسه ره ی نه كرد به  بكوژی نووسه ره  گه نجه كه،  له  كاتێكدا به  پێی 
یاساش ده یتوانی سزای بدات. بۆچی نووسه ری ڕاسته قینه ی خاوه ن 
ده ستنووسه كه،  ده كات به  گوڵفرۆش و نایكات به  بكوژ؟ ده بێت گوڵ 

چ نهێنییه كی له خۆیدا حه شار دابێت!
هه مــوو ئــه و ڕووداوانــه  گێڕه ڕه وه  ی نــاو هۆڵه كــه  ده یانگێڕێته وه  و 
فیلمه كه  دێته وه  ســه رده می یه كه م، كچه  قه شه نگه كه ، ورد گوێی بۆ 

مامۆستایه كه  شل كردووه  و به یه كه وه  پێكێك هه ڵده ده ن.
كــۆی ڕووداوه كانــی نێو ئه م فیلمــه ، گرینگی خۆی هه یــه ، له  هه ر 
گۆشه یه كه وه  بۆی بڕۆیت، شایه نی له باره وه  گوتنه. له  فیلمی وشه كان 

بــه ر دابڕانێكی جــوان و پڕ ئــازاری ئه وینداریــی ده كه وین؛ یه كێك  
لــه   دیمه نــه  تراژیدیی و قه شــه نگه  كانی ئه و فیلمــه ، جیابوونه وه ی 
نووســه ری ڕاســته قینه یه  له گه ڵ ژنه كه ی، هاوكات تووڕه بوونی ژنی 
نووســه ره  ساخته كه یه  له  هاوســه ره كه ی و جیابوونه وه ی گێڕه ڕه وه  ، 
له گه ڵ كچه  شــۆخه كه، كه  له وه  ده چێت  وانه بێژی زانســتگه،  مه یلی 

له وه  بووبێت هه مان چاره نووسی چیرۆكه كه  دووباره  بكاته وه .
له  ده ره نجامی نووســین ده ربــاره ی ئه م فیلمــه ، گرینگه  بگوترێت: 
ئــه م فیلمه  ئه وه مان پێده ڵێت، كه  هه میشــه  ئه وانــه ی پێڕه وه ی له  
خوێندنه وه  و كتێب ده كه ن، خاوه نی ڕووحێكی مرۆڤدۆستانه ن  و ژیان 
به  خۆشه ویســتیه وه  ده بینن. هه روه ها ئــه وه  هه ڵدێنجین، كه  ئه به د 
لازم نییه ، بۆ ســه ندنه وه ی مافت، هه میشــه  په نا به رینه  به ر ڕێگه ی 
توندوتیژیی. فیلمی )وشــه كان ( له و فیلمانه یه  له  بینیی هه ســت به  
بێزاری ناكه ین، به ڵكو به  تامه زرۆیییه وه  چاوه ڕێی داهاتووی ده كه ین 
و ده خوازین پتر به  دیاریه وه  دابنیشین. فیلمه كه   پێوه ندی ده به ستێ 
له گــه ڵ هه موو بینه رێك له  هه ر ئاســتێك بێــت. به تایبه ت ئه وانه ی 

سه روكاریان له گه ڵ نووسین و ئه ده بدا هه بێت . 

